
ՀՀ Սահմանադրության փոփոխությունների 2015 թվականի դեկտեմբերի 6-ի հանրաքվեի քարոզչության ժամանակաշրջանում Հայաստանի հանրային հեռարձակողի եւ մասնավոր հեռուստաընկերությունների գործունեության դիտարկում
 
2015 թվականի հոկտեմբերի 26-ից դեկտեմբերի 4-ը Խոսքի ազատության պաշտպանության կոմիտեն հեռարձակվող ԶԼՄ-ների երկու դիտարկում (մոնիտորինգ) իրականացրեց՝ ուսումնասիրելու համար նրանց գործունեությունը ՀՀ սահմանադրության փոփոխությունների հանրաքվեի քարոզչության ժամանակաշրջանում: Այդ հետազոտություններից առաջինը նպատակ ուներ վերլուծելու համապետական եւ մայրաքաղաքային սփռման հեռուստաալիքներով քաղաքական ուժերի ներկայացուցիչների եւ հասարակական գործիչների մամուլի ասուլիսների լուսաբանումը: Երկրորդը՝ հետազոտելու Հանրային հեռուստառադիոընկերության գործունեությունը՝ ՀՀ Ազգային ժողովում ներկայացված քաղաքական ուժերին քարոզչության համար անվճար եւ վճարովի եթերաժամանակ տրամադրելիս հավասար պայմաններ ապահովելու ուղղությամբ: Ստորեւ ներկայացված են երկու դիտարկումների արդյունքները: 
Համապետական եւ մայրաքաղաքային սփռման հեռուստաընկերություններում քաղաքական ուժերի ներկայացուցիչների եւ հասարակական գործիչների ասուլիսների լուսաբանումը
2015 թվականի հոկտեմբերի 26-ից դեկտեմբերի 4-ը Խոսքի ազատության պաշտպանության կոմիտեն իրականացրեց մայրաքաղաքի մամուլի կենտրոններում եւ ակումբներում քաղաքական եւ հասարակական գործիչների՝ սահմանադրական փոփոխություններին եւ այդ հարցով հանրաքվեին առնչվող մամուլի ասուլիսների՝ Հայաստանի հեռուստաընկերությունների եթերում լուսաբանման դիտարկում (մոնիտորինգ): 
Հետազոտությունը նպատակ ուներ. ա) վեր հանել սահմանադրական փոփոխությունների նախագծի վերաբերյալ հանրաքվեի քարոզչության ժամանակաշրջանում զանազան քաղաքական ուժերի ներկայացուցիչների, ինչպես նաեւ հասարակական գործիչների (փորձագետների, վերլուծաբանների եւ այլն) մամուլի ասուլիսների նկատմամբ համապետական եւ մայրաքաղաքային սփռման հեռուստաընկերությունների հետաքրքրության/ուշադրության մակարդակը, բ) ուսումնասիրել եւ գնահատել անմիջականորեն եթերում այդ մամուլի ասուլիսների լուսաբանման համարժեքությունն ու անկողմնակալությունը:
ԸՆԴՀԱՆՈՒՐ ՏԵՂԵԿՈՒԹՅՈՒՆՆԵՐ ԴԻՏԱՐԿՄԱՆ ՄԱՍԻՆ

Դիտարկվել է հասարակական-քաղաքական լրատվական ծրագրեր ունեցող եւ դրանցում դեկտեմբերի 6-ի հանրաքվեին նվիրված մամուլի ասուլիսները լուսաբանած 10 հեռուստաալիք. «Ար», «Արարատ», «Արմենիա», «Արմնյուզ», «Երկիր մեդիա», «Կենտրոն», Հայաստանի հանրային հեռուստաընկերության առաջին ալիք («Հ1»), Հայկական երկրորդ հեռուստաալիք («Հ2»), «Հ3», «Շանթ»: Դիտարկման ընթացքում հետազոտվել են սահմանադրական փոփոխություններին եւ հանրաքվեին առնչվող ասուլիսները՝ մայրաքաղաքի 13 մամուլի կենտրոններում եւ ակումբներում. «Անալիտիկ», «Անդրադարձ», «Բլից ինֆո», «Երկու երես», «Զարկերակ», «Հայացք», «Հայելի», «Հենարան», «Մեդիա կենտրոն», «Նոյյան տապան», «Պոստ սկրիպտում», «Տեսակետ», «Փաստարկ»: Առանձին դեպքերում (դրանք հինգն են) որոշ կուսակցություններ իրենց գրասենյակում էին անցկացնում ասուլիսներ, որոնք նույնպես ներառվում էին դիտարկման մեջ։ Ընդհանուր առմամբ՝ մամուլի ասուլիսների քանակն ըստ վայրերի (ակումբների, կենտրոնների ու կուսակցությունների գրասենյակների) ներկայացված է հավելված 1-ում։ 
Ըստ մեթոդաբանության, դիտարկման խմբի անդամները, այցելելով մայրաքաղաքային մամուլի ակումբներ, արձանագրում էին տվյալ ասուլիսում հեռուստաընկերությունների նկարահանող խմբերի ներկայությունը: Այնուհետեւ, ուսումնասիրվում էր այդ հեռուստաընկերության լրատվական ծրագրի հիմնական (երեկոյան) թողարկման մեջ հետազոտված մամուլի ասուլիսից նյութերի առկայությունը կամ բացակայությունը: Առկայության դեպքում, հատուկ մշակված ձեւաթղթով, արձանագրվում էր նաեւ լուսաբանման ձեւը. գլխավոր գործող անձանց տեսալսողական սինխրոն մեջբերումներով կամ առանց դրանց («համր» մեջբերում, կադրից դուրս հեղինակային տեքստ), հեղինակային (կամ այլ) մեկնաբանություններով կամ առանց դրանց:
Դրա հետ մեկտեղ, վերլուծվել է սյուժեների եւ ռեպորտաժների բովանդակությունը, այսինքն՝ մամուլի ասուլիսում ելույթ ունեցողի վերաբերմունքը սահմանադրական փոփոխություններին, ում տեսակետն է նա արտահայտում՝ իր (անձնական) կամ կոլեկտիվ (կուսակցության, կազմակերպության), ռեպորտաժի/սյուժեի հեղինակի վերաբերմունքը մամուլի ասուլիսում ելույթ ունեցողի դիրքորոշմանը՝ դրական (+), բացասական (-), չեզոք (0), նյութի մեջ տվյալ ասուլիսի շրջանակներից դուրս տեսագրված՝ այլ (հակառակ) կարծիքի առկայությունը կամ բացակայությունը: 
ԴԻՏԱՐԿՄԱՆ ԱՐԴՅՈՒՆՔՆԵՐԸ
Դիտարկման 40 օրերի ընթացքում հետազոտվել է սահմանադրական փոփոխություններին եւ դեկտեմբերի 6-ի հանրաքվեին նվիրված 110 մամուլի ասուլիս: Դրանցից 55-ին մասնակցել է 2 եւ ավելի գործիչ, այդ պատճառով ստորեւ բերված աղյուսակներում եւ շարադրանքում կերեւա, որ մասնակցիների ընդհանուր թիվը գերազանցում է ասուլիսների քանակը: Այդ 55 ասուլիսներից 34-ը բանավիճային էին, այսինքն՝ դրանց մասնակցում էին տարբեր հայացքներ ունեցող քաղաքական ուժերի, հասարակական շարժումների կամ կազմակերպությունների ներկայացուցիչներ: Իսկ մյուս 21 դեպքերում մասնակիցներն արտահայտում էին միանման կամ մոտ տեսակետներ եւ դիրքորոշումներ: Իսկ ընդհանուր առմամբ 110 մամուլի ասուլիսներում ելույթ է ունեցել 172 հոգի՝ քաղաքական ուժերի եւ շարժումների ներկայացուցիչներ, ինչպես նաեւ հասարակական գործիչներ (փորձագետներ, վերլուծաբաններ եւ այլն):
Մամուլի ասուլիսներին քաղաքական ուժերի եւ հասարակական գործիչների մասնակցության ակտիվության մակարդակը
Սույն դիտարկման առանձնահատկությունն է, որ այն հնարավորություն է տալիս ոչ միայն ուսումնասիրել ու գնահատել տարբեր կուսակցությունների, շարժումների եւ դաշինքների ներկայացուցիչների մամուլի ասուլիսները լուսաբանելու ուղղությամբ հեռուստաընկերությունների գործունեությունը, այլեւ բացահայտել քարոզարշավի ժամանակաշրջանում քաղաքական ուժերի ակտիվության մակարդակը: Սա կարեւոր է, եթե հաշվի առնենք նման արշավներին բնորոշ՝ քաղաքական գործիչների եւ ԶԼՄ-ների փոխադարձ մեղադրանքները. առաջինները դժգոհություն են արտահայտում լրատվամիջոցների կողմից իրենց նկատմամբ ոչ բավարար ուշադրությունից, իսկ երկրորդները բողոքում են, թե քաղաքական գործիչները խուսափում են լրագրողների հետ շփումներից, հատկապես եթե կա կնճռոտ հարցեր լսելու վտանգ: 
Եվ այսպես, սահմանադրական փոփոխություններին եւ դեկտեմբերի 6-ի հանրաքվեին նվիրված մամուլի ասուլիսներին զանազան քաղաքական ուժերի ներկայացուցիչների, ինչպես նաեւ հասարակական գործիչների մասնակցության քանակական ցուցանիշներն ունեն հետեւյալ տեսքը.

Աղյուսակ 1

	Մամուլի ասուլիսների մասնակիցները

	39

	2.

	3.
	Հայ Յեղափոխական Դաշնակցություն

	4.

	5.
	Հայ ազգային կոնգրես
	4

	6.
	«Օրինաց երկիր» կուսակցություն
	0

	7.
	Հայաստանի դեմոկրատական կուսակցություն
	4

	8.
	Սոցիալ-դեմոկրատ Հնչակյան կուսակցություն
	3

	9.
	«Ազգային ինքնորոշում» միավորում
	3

	10.
	Հայաստանի կոմունիստական կուսակցություն
	3

	11.
	 «Քրիստոնեա-ժողովրդական վերածնունդ» կուսակցութուն
	3

	12.
	«Ազգային համաձայնություն» կուսակցություն
	2

	13.
	«Ազատ դեմոկրատներ» կուսակցություն
	2

	14.
	«Ալյանս» կուսակցություն
	2

	15.
	«Նոր ժամանակներ» կուսակցություն
	2

	16.
	 «Նոր Հայաստան» ճակատ
	2

	17.
	 «Չե՛ք անցկացնի» շարժում
	2

	18.
	«Առաքելություն» կուսակցություն
	2

	19.
	Հայոց համազգային շարժում 
	1

	20.
	Ընդդիմության միասնական շտաբ 
	1

	21.
	«Համերաշխություն» կուսակցություն
	1

	22.
	Արմենական-Ռամկավար ազատական կուսակցություն 
	1

	23.
	«Հայազն» կուսակցություն
	1

	24.
	ՀԺԱՄ 
	1

	25
	Հայաստանի կանաչների կուսակցություն
	1

	26.
	Հասարակական գործիչներ (ՀԿ-ների ղեկավարներ, փորձագետներ, վերլուծաբաններ եւ այլն)
	66

	27.
	Ազգային փոքրամասնությունների միություններ
	5

	28
	Այլ (ՀՀ ոստիկանության անձնագրային եւ վիզաների վարչության պետ, «Այո» եւ «Ոչ» ռեալիթի շոուի կազմակերպիչներ, Ազատամարտիկների «Թալին» ջոկատի հրամանատար)
	4 


Աղյուսակում ներկայացված տվյալները ցույց են տալիս, որ քաղաքական ուժերից իշխող Հանրապետական կուսակցությունը քարոզարշավի ժամանակաշրջանում առաջատարն է մամուլի կենտրոններում եւ ակումբներում կազմակերպված ասուլիսներին մասնակցության թվով: Երկրի խորհրդարանում ներկայացված մյուս քաղաքական ուժերը (նրանց տվյալները տես աղյուսակի 2-6 տողերում), միասին վերցրած, ավելի քան 1,5 անգամ հետ են մնում ՀՀԿ-ից: Հետաքրքիր է, որ իշխող կուսակցության ցուցանիշը գերազանցում է նաեւ ասուլիսներին բոլոր արտախորհրդարանական քաղաքական ուժերի եւ շարժումների մասնակցության թվին՝ միասին վերցրած (39-ը 37-ի դիմաց):
Ուշադրություն է գրավում մամուլի ասուլիսներին հասարակական գործիչների (այս պայմանական խմբում ընդգրկված են ՀԿ-ների ղեկավարները, փորձագետները, վերլուծաբանները, գիտության եւ մշակույթի ոլորտների ներկայացուցիչները) ակտիվ մասնակցությունը: Սակայն, դրա հետ մեկտեղ, բանախոսների միայն կեսից պակասն է (66-ից 28-ը) հստակ դիրքորոշում արտահայտել սահմանադրական փոփոխությունների վերաբերյալ: Մյուսները կամ հրաժարվել են դրանից, կամ իրենց ելույթները նվիրել են հանրաքվեի կազմակերպման, նրանում հանրության տարբեր խավերի մասնակցության թեմաներին, կամ էլ ներկայացրել են սահմանադրական փոփոխություններին առնչվող իրենց հետազոտությունները:
Սահմանադրական փոփոխությունների նկատմամբ վերաբերմունքը. «կողմ» եւ «դեմ»
Դիտարկման տվյալների վերլուծությունը վկայում է, որ քարոզարշավի ժամանակաշրջանում կազմակերպված մամուլի ասուլիսների ընթացքում սահմանադրական փոփոխությունների կողմնակիցները, ընդհանուր առմամբ, ոչ մեծ առավելություն են ունեցել հակառակորդների նկատմամբ: Այսպես, զանազան ասուլիսներում ելույթ ունեցածներից 67-ը արտահայտվել է հօգուտ փոփոխությունների, 59-ը՝ կոչ է արել ասելու «ոչ», մնացած 46-ը նախագծի նկատմամբ հստակ դիրքորոշում չեն արտահայտել՝ ներկայացնելով հանրաքվեի կազմակերպման, քարոզարշավի գործընթացի տարբեր խնդիրներ եւ այլն: Տոկոսային արտահայտությամբ դա հետեւյալ տեսքն ունի. 39% - «այո», 34,3% - «ոչ», 26,7% - վերաբերմունք չի արտահայտել: Ընդսմին, ասուլիսներում սահմանադրական փոփոխություններին «այո» կամ «ոչ» ասած 126 հոգուց 28-ը՝ արտահայտել է սեփական կարծիքը, 98-ը՝ կոլեկտիվ տեսակետ (կուսակցության, միավորման, շարժման եւ այլն): Եթե մամուլի ասուլիսների՝ աղյուսակ 1-ում ներկայացված մասնակիցներին բաժանենք 5 պայմանական խմբի (1. ՀՀ Ազգային ժողովում ներկայացված քաղաքական ուժեր, 2. արտախորհրդարանական կուսակցություններ, շարժումներ, միավորումներ, 3. հասարակական կազմակերպությունների ներկայացուցիչներ, 4. ազգային փոքրամասնությունների միություններ, այլ մասնակիցներ( ), ապա առանձին վերցրած այդ խմբերի վերաբերմունքը սահմանադրական փոփոխություններին կունենա հետեւյալ տեսքը.
Խորհրդարանական խմբակցություններ. 
ՀՀԿ – 39 («այո»), «Բարգավաճ Հայաստան» - 5 («այո»), ՀՅԴ - 6 («այո»), «Ժառանգություն» - 7 («ոչ»), Հայ ազգային կոնգրես - 4 («ոչ»), «Օրինաց երկիր» - 0:

Արտախորհրդարանական ուժեր. 
«այո» - 9` 
Սոցիալ-դեմոկրատ Հնչակյան կուսակցություն (3), Հայաստանի կոմունիստական կուսակցություն (3), Հայոց համազգային շարժում (1), ՀԺԱՄ (1), Արմենական-Ռամկավար Ազատական կուսակցություն (1): 
«Ոչ» - 28` 
Հայաստանի դեմոկրատական կուսակցություն (4), «Ազգային ինքնորոշում» միավորում (3), «Քրիստոնեա-ժողովրդական վերածնունդ» (3), «Նոր ժամանակներ» կուսակցություն (2), «Առաքելություն» կուսակցություն (2), «Ալյանս» կուսակցություն (2), «Ազատ դեմոկրատներ» կուսակցություն (2), «Ազգային համաձայնություն» կուսակցություն (2), «Չե՛ք անցկացնի» շարժում (2), «Նոր Հայաստան» ճակատ (2), Ընդդիմության միասնական շտաբ (2), «Հայազն» կուսակցություն (1), «Համերաշխություն» կուսակցություն (1), Հայաստանի կանաչների կուսակցություն (1): 
ՀԿ-ներ/հասարակական գործիչներ. «այո» – 5, «ոչ» – 23, դիրքորոշում չի արտահայտել – 38.

Ազգային փոքրամասնությունների միություններ. Հայաստանի եզդիական համայնք, Երեւանի հունական համայնք, «Աթուր» ասորական միություն – բոլորն էլ «այո». Դիրքորոշում չեն արտահայտել - 2՝ «Խայադթա» Հայաստանի ասորական կազմակերպությունների ֆեդերացիայի եւ Երեւանի հունական «Պոնտի» համայնք հասարակական կազմակերպության ներկայացուցիչները։
Խորհրդարանական խմբակցություն ունեցող քաղաքական ուժերի խմբում ակնհայտ են, ամենից առաջ, Հանրապետական կուսակցության առավելությունն ու «Օրինաց երկիր» կուսակցության մասնակցությամբ մամուլի ասուլիսների իսպառ բացակայությունը: Վերջինիս ներկայացուցիչներն, ըստ էության, հրաժարվել են մամուլի ասուլիսների միջոցով իրենց դիրքորոշումն արտահայտել սահմանադրական փոփոխությունների եւ հանրաքվեի վերաբերյալ: Եվ թեպետ մյուս խմբակցությունների ներկայացուցիչներն իրենց դիրքորոշումներն արտահայտել են 4-ից 7 անգամ, այսուհանդերձ, ՀՀԿ-ի ցուցանիշի հաշվին հօգուտ փոփոխությունների («այո») քարոզչությունը նշանակալիորեն առավել էր հակառակորդների («ոչ») նկատմամբ:

Ինչ վերաբերում է արտախորհրդարանական քաղաքական ուժերին, ապա նրանք քարոզարշավի ընթացքում հիմնականում 1-2-ական մամուլի ասուլիս ունեցան (այստեղ բացառություն էին Հայաստանի դեմոկրատական կուսակցությունը՝ 4 ասուլիսով, ինչպես նաեւ Հայաստանի կոմունիստական կուսակցությունը, «Քրիստոնեա-ժողովրդական վերածնունդը», «Ազգային ինքնորոշում» միավորումը եւ Սոցիալ-դեմոկրատ հնչակյան կուսակցությունը, որոնք 3-ական ելույթ ունեցան): Մեր կարծիքով արտախորհրդարանական կուսակցությունների մամուլի ասուլիսները մեծամասամբ միտված էին ոչ այնքան քարոզչությանը, որքան սեփական դիրքորոշումը հանրությանը ներկայացնելուն: Ամեն դեպքում, այս խմբում «ոչ»-ի ձայնը 3 անգամ ավելի էր, «այո»-ի ձայնից: 
Առավել նշանակալից էր «ոչ»-ի առավելությունը «այո»-ի նկատմամբ հասարակական գործիչների (ՀԿ-ների ղեկավարներ, փորձագետներ, վերլուծաբաններ, գիտության եւ մշակույթի ոլորտների ներկայացուցիչներ եւ այլն) խմբում. ավելի քան 4 անգամ: Բայց, ընդսմին, մամուլի ասուլիսների ընթացքում սահմանադրական փոփոխությունների նկատմամբ դիրքորոշում չարտահայտածների թիվը ավելի մեծ էր, քան կողմնակիցներինն ու հակառակորդներինը միասին վերցրած. համապատասխանաբար՝ 38 եւ 28: 
Ազգային փոքրամասնությունների խմբում, երեք միավորումների՝ Հայաստանի եզդիական համայնքի, Երեւանի հունական համայնքի, «Աթուր» ասորական միության ներկայացուցիչներն էլ «այո» ասացին սահմանադրական փոփոխություններին, իսկ երկուսի՝«Խայադթա» Հայաստանի ասորական կազմակերպությունների ֆեդերացիայի եւ Երեւանի հունական «Պոնտի» համայնք հասարակական կազմակերպության ներկայացուցիչներն իրենց վերաբերմունքը չեն արտահայտել:
Մամուլի ասուլիսներին ներկայությունն ու դրանք լուսաբանելու կամ անտեսելու փաստերը
Ընդհանուր առմամբ, քարոզչության ժամանակաշրջանում համապետական եւ մայրաքաղաքային սփռման հեռուստաընկերություններն անբավարար ուշադրություն են ցուցաբերել երկրի համար ճակատագրական հասարակական-քաղաքական իրադարձությանը՝ սահմանադրական փոփոխությունների հանրաքվեին նվիրված մամուլի ասուլիսների նկատմամբ: Եթե կազմենք դիտարկման ենթարկված հեռարձակողների կողմից 2015 թվականի հոկտեմբերի 26-ից մինչեւ դեկտեմբերի 4-ը կայացած մամուլի ասուլիսների նկարահանման եւ լուսաբանման վարկանիշային աղյուսակը, ապա կստանանք հետեւյալ պատկերը.

Ինչպես երեւում է աղյուսակից, սահմանադրական փոփոխություններին նվիրված մամուլի ասուլիսներին ամենից շատ ուշադրության արժանացրել է «Կենտրոն» հեռուստաընկերությունը: Սակայն եթե հաշվի առնենք այդ ասուլիսների ընդհանուր թիվը (110), ապա կստացվի, որ «Կենտրոնը» լուսաբանել է դրանց միայն կեսը: Մյուս հեռուստաընկերություններն այդ միջոցառումների նկատմամբ ավելի քիչ հետաքրքրություն են ցուցաբերել: 

Աղյուսակի վերջին հորիզոնականները զբաղեցրած «Արմենիա» եւ «Արմնյուզ» հեռուստաընկերությունները, որոնք «ՊանԱրմենիան մեդիա գրուպ» հոլդինգի կազմում են, քարոզչության ժամանակաշրջանում համարյա ուշադրության չեն արժանացրել քաղաքական եւ հասարակական գործիչների մամուլի ասուլիսները: «Արմնյուզի» նկարահանող խումբը միայն մեկ անգամ է ներկա գտնվել հանրաքվեին առնչվող մամուլի ասուլիսի, այն էլ, երբ դա անց էին կացնում այդ նույն ալիքում հեռարձակվող «Այո եւ Ոչ» ռեալիթի շոուի կազմակերպիչները՝ հեռուստաընկերության տնօրեն Հրաչ Քեշիշյանը եւ պրոդյուսեր Կարեն Քոչարյանը: Ի դեպ, «ՊանԱրմենիան մեդիա գրուպ» հոլդինգի կազմում ընդգրկված եւս մեկ հեռուստաընկերություն՝ «ATV»-ն դիտարկվող ժամանակաշրջանում չի ներկայացել սահմանադրական փոփոխություններին նվիրված եւ ոչ մի ասուլիսի, թեպետ իր հեռարձակման ցանցում ունի հասարակական-քաղաքական լրատվական ծրագրեր:
Հետաքրքիր է, որ «Արմենիա» հեռուստաընկերությունը (ինչպես եւ «Շանթը») հայտարարել էր այս քարոզչության ժամանակաշրջանում քաղաքական գովազդի ամենաբարձր գինը՝ 110 000 դրամ 1 րոպեի համար: Դա լրջորեն նվազեցրեց սահմանադրական փոփոխությունների նկատմամբ իրենց դիրքորոշումը հանրությանը ներկայացնելու՝ ոչ մեծ կուսակցությունների եւ միավորումների հնարավորությունները: Իսկ եթե հաշվի առնենք «Արմենիա»-ի կողմից մամուլի ասուլիսների գերակշիռ մեծամասնության անտեսումը, ապա կստացվի, որ այստեղ քարոզչության համար բավական անբարենապաստ պայմաններ էին: Նույնը վերաբերում է նաեւ «Շանթ»-ին, սակայն հանուն արդարության պետք է նշել, որ այս հեռուստաընկերությունն «Արմենիա»-ից շատ է ասուլիսներ լուսաբանել: 

Ի դեպ, ինչպես ցույց են տալիս դիտարկման տվյալները, մի շարք հեռուստաընկերությունների աշխատակիցների ներկայությունը այս կամ այն ասուլիսին, դեռեւս չի նշանակում, թե այն անպայման կլուսաբանվի: Այսպես, հետազոտված հեռուստաընկերությունների մեծ մասը (10-ից 8-ը) մի շարք դեպքերում թեպետ ներկա է եղել ասուլիսներին, այսուհանդերձ, եթեր չի հեռարձակել նկարահանած նյութը: Մասնավորապես, «Շանթ»-ը չի լուսաբանել 8-ը այն 21 ասուլիսներից, որոնց ներկա է եղել իր նկարահանող խումբը, «Կենտրոն»-ը՝ 7-ը 62-ից, «Երկիր մեդիա»-ն՝ 5-ը 14-ից, «Հ3»-ը՝ 4-ը 23-ից, «Հ1»-ը՝ 3-ը 38-ից, «Ար»-ը՝ 2-ը 38-ից, «Արարատ»-ը՝ 2-ը 36-ից, «Հ2»-ը՝ 1-ը 12-ից: 
Օրինակ, «Շանթ»-ի եթերում չհայտնեցին «Ժառանգություն» կուսակցության առաջնորդ Րաֆֆի Հովհաննիսյանի, ՀՀԿ-ական պատգամավոր Մկրտիչ Մինասյանի, Արամ Կարապետյան («Նոր ժամանակներ») - Հովհաննես Սահակյան (ՀՀԿ) - Աղասի Ենոքյան (քաղաքագետ) եռյակի, «Ազգային ինքնորոշում» միավորման առաջնորդ Պարույր Հայրիկյան - ՀՀԿ խմբակցության պատգամավոր Սուքիաս Ավետիսյան բանավիճային զույգի եւ այլոց ասուլիսները: «Կենտրոն»-ն իր հեռուստադիտողներին չներկայացրեց Խորհրդարանի փոխնախագահ եւ ՀՀԿ խոսնակ Էդուարդ Շարմազանովի, Լեռնիկ Ալեքսանյան (ՀՀԿ) - Սոս Գիմիշյան («Քրիստոնեա-ժողովրդական վերածնունդ» կուսակցության առաջնորդ) բանավիճային զույգի, ՀՀԿ խորհրդարանական խմբակցության պատգամավոր Խոսրով Հարությունյանի, ՀՅԴ-ական պատգամավորներ Աղվան Վարդանյանի եւ Արմեն Ռուստամյանի եւ այլոց ասուլիսները: «Երկիր մեդիա»-ն եթեր չհեռարձակեց «Ազատ դեմոկրատներ» կուսակցության փոխնախագահ Անուշ Սեդրակյանի, Լեւոն Բարսեղյան (լրագրողների «Ասպարեզ» ակումբի խորհրդի նախագահ) – Վահան Բաբայան («Բարգավաճ Հայաստան» կուսակցությունից պատգամավոր) բանավիճային զույգի, «Ժառանգություն» կուսակցության փոխնախագահ Արմեն Մարտիրոսյանի եւ այլոց ասուլիսները: «Հ3» հեռուստաընկերությունը հեռուստադիտողին չներկայացրեց լրագրողների «Ասպարեզ» ակումբի խորհրդի նախագահ Լեւոն Բարսեղյանի, ՀՅԴ-ական Աղվան Վարդանյանի եւ Արմեն Ռուստամյանի եւ այլոց ասուլիսները: «Արարատ» ՀԸ եթերում չհայտնեցին ՀՀ մարդու իրավունքների առաջին պաշտպան, «Ընդդեմ իրավական կամայականությունների» ՀԿ ղեկավար Լարիսա Ալավերդյանի, Անդրիաս Ղուկասյան («Նոր Հայաստան» ճակատ) – Խոսրով Հարությունյան (ՀՀԿ խորհրդարանական խմբակցության պատգամավոր) բանավիճային զույգի եւ այլոց ասուլիսները: Ի դեպ, Լարիսա Ալավերդյանի ասուլիսը չհայտնվեց նաեւ Հայկական երկրորդ հեռուստաալիքի եթերում: Նկարահանված, բայց չլուսաբանված ասուլիսների ցանկն ըստ հեռուստաընկերությունների ներկայացված է հավելված 2-ում։

Քննարկվող հարցերի համատեքստում հատուկ ուշադրության է արժանի Առաջին ալիքի («Հ1») գործունեությունը, քանի որ ՀՀ գործող Սահմանադրության 27-րդ հոդվածով (եւ Հիմնական օրենքի նոր նախագծի 42 հոդվածով), ինչպես նաեւ ՀՀ Ընտրական օրենսգրքի 19-րդ եւ «Հանրաքվեի մասին» ՀՀ օրենքի 20-րդ հոդվածներով հանրային հեռարձակողի համար ազատ քարոզչության, անաչառության եւ խտրականությունից զերծ մնալու հատուկ պահանջներ են նախատեսված: Այս տեսակետից բացարձակապես անհասկանալի է «Հ1»-ի կողմից սահմանադրական փոփոխություններին եւ 2015 թվականի դեկտեմբերի 6-ի հանրաքվեին նվիրված մամուլի ասուլիսների գերակշիռ մասի անտեսումը: Էլ ավելի անընդունելի է, որ հանրային հեռուստաալիքում արձանագրվել են ասուլիսին ներկա լինելու, սակայն չլուսաբանելու փաստեր. մասնավորապես, խոսքը վերաբերում է «Ժառանգություն» խմբակցության պատգամավոր Զարուհի Փոստանջյանի, ինչպես նաեւ «Ընդդեմ իրավական կամայականությունների» ՀԿ ղեկավար Լարիսա Ալավերդյանի ասուլիսներին: 
Դիտարկման ընթացքում հետազոտված 110 մամուլի ասուլիսներից 15-ում ոչ մի հեռուստաընկերություն ներկա չի եղել: Ընդսմին, 10 դեպքում անտեսված են եղել սահմանադրական փոփոխություններին դեմ հանդես եկող կամ հանրաքվեի կազմակերպման եւ անցկացման գործընթացը քննադատող քաղաքական եւ հասարակական գործիչների ասուլիսները, 2 դեպքում՝ փոփոխությունների կողմնակիցների, 2 դեպքում՝ փոփոխությունները վերլուծող փորձագետների, 1 դեպքում՝ սահմանադրական փոփոխությունների կողմնակից եւ հակառակորդ զույգի բանավիճային ասուլիսները: Օրինակ, անտեսվածների թվում են ԱԻՄ առաջնորդ Պարույր Հայրիկյանի (ի դեպ, երբ այս գործիչը ասուլիս էր տալիս ՀՀԿ-ական պատգամավոր Արտակ Դավթյանի, իսկ ավելի ուշ՝ մի այլ հանրապետական պատգամավորի՝ Սուքիաս Ավետիսյանի հետ, ապա երկու դեպքում էլ հեռուստաընկերությունները ներկա էին եւ լուսաբանեցին), «Ղարաբաղ« կոմիտեի անդամ Աշոտ Մանուչարյանի, «Բարգավաճ Հայաստան» կուսակցության պատգամավորներ Վահան Բաբայանի եւ Վահե Էնֆիաջյանի, երեք հասարակական գործիչների՝ Սոնա Այվազյանի («Թրանսփարենսի ինթերնեշնլ» հակակոռուպցիոն կենտրոնի նախագահի տեղակալ), Զարուհի Հովհաննիսյանի (հրապարակախոս) եւ Վարդինե Գրիգորյանի (Հելսինկյան քաղաքացիական ասամբլեայի Վանաձորի գրասենյակ) ասուլիսները: Այն ասուլիսները, որոնց ոչ մի հեռուստաընկերության նկարահանող խումբ չի եղել, ներկայացված են հավելված 3-ում։ 
Մամուլի ասուլիսների լուսաբանման բովանդակությունը
Ընդհանուր առմամբ, համապետական եւ մայրաքաղաքային սփռման հեռուստաալիքներում քաղաքական ուժերի ներկայացուցիչների եւ հասարակական գործիչների՝ սահմանադրական փոփոխությունների հանրաքվեի քարոզչության ժամանակաշրջանում մամուլի ասուլիսների լուսաբանումը չեզոք էր: Սյուժեների եւ ռեպորտաժների հեղինակները, որպես կանոն, անկողմնակալ ներկայացնում էին ինչպես փոփոխությունների կողմնակիցների, այնպես էլ հակառակորդների տեսակետները՝ զերծ մնալով սեփական մեկնաբանություններից:
Հետաքրքիր է, որ առանց բացառության բոլոր ասուլիսները լուսաբանվել են ուղղակի մեջբերվող խոսքերով՝ սինխրոններով, ինչը ռեպորտաժներին եւ սյուժեներին առավել հավաստիություն եւ վստահելիություն էր հաղորդում: 

Ըստ էության, ներկա քարոզարշավի ընթացքում շարունակվում էր վերջին մի քանի համապետական ընտրությունների ժամանակ ձեւավորված միտումը, երբ հեռուստաընկերությունները, գիտակցելով, որ գտնվում են տեղական եւ միջազգային կազմակերպությունների դիտարկման տակ, ձգտում են ցուցադրելու անաչառություն եւ անկողմնակալություն, ապահովելու բազմակարծություն, ինչը միշտ չէ բնորոշ հայկական հեռուստաեթերին: 
Այսուհանդերձ, չնայած ասուլիսների ընդհանուր չեզոք լուսաբանմանը, դիտարկման ընթացքում գրանցվել են մի քանի դեպքեր, երբ հեռուստաընկերություններն աչառու մոտեցում են ցուցաբերել: Մասնավորապես, այդպիսի դեպք է արձանագրվել նոյեմբերի 2-ին՝ «Արարատ» ալիքում, երբ լրատվական ծրագրում ներկայացվում էր ՀՀԿ-ական պատգամավոր, պետական-իրավական հարցերի մշտական հանձնաժողովի նախագահ Հովհաննես Սահակյանի եւ «Թրանսփարենսի ինթերնեշնլ» հակակոռուպցիոն կենտրոնի փորձագետ Հերիքնազ Տիգրանյանի բանավիճային ասուլիսը, որի ժամանակ խոսվում էր նույնականացման քարտերով քվեարկության խնդիրների մասին: Ողջ սյուժեի ընթացքում, նույնիսկ այն ժամանակ, երբ խոսում էր Հերիքնազ Տիգրանյանը, լուսագրով ցուցադրվում է պատգամավորի խոսքից մեջբերում. «Որպեսզի քաղաքացիները կեղծեն, պիտի հանձնաժողովի 6 անդամներն ու վստահված անձինք աչք փակեն»: Այսպիսով, տպավորություն էր ստեղծվում, թե իշխող կուսակցության ներկայացուցչի փաստարկներն ավելի համոզիչ են, քան հայտնի հասարակական կազմակերպության փորձագետինը:

Նման մի օրինակ էլ գրանցվել է «Հ1»-ում: Գիտության եւ մշակույթի մի խումբ գործիչների՝ նոյեմբերի 17-ին կայացած ասուլիսի ժամանակ քանդակագործ Ֆերդինանտ Առաքելյանը մեկական սուր հարց տվեց ինչպես սահմանադրական փոփոխությունների կողմնակիցներին, այնպես էլ հակառակորդներին: Սակայն սյուժեում հնչեց միայն փոփոխություններին դեմ հանդես եկողներին մեղադրանքներ պարունակող հարցը: 
Եվս մի օրինակ արձանագրվել է նոյեմբերի 11-ին՝ «Ար» հեռուստաընկերության եթերում. փոփոխություններին ինչպես կողմ, այնպես էլ դեմ հանդես եկող մասնակիցներով բանավիճային մի ասուլիսից ռեպորտաժի հեղինակը դրա մասին պատմում էր փոփոխություններին «այո» ասելու կոչ անող մեծ պաստառի ֆոնին: 

Սակայն նման փաստերը հատուկենտ են, եւ դրանք, ակնհայտորեն, կարելի է համարել ելույթների ընդհանուր չեզոք լուսաբանման համապատկերից բացառություններ: Համենայնդեպս, ինչպես վկայում են դիտարկման տվյալները, հիշյալ երեք հեռուստաընկերությունների եթերում այլեւս չեն արձանագրվել կողմնակալության նման դրսեւորումներ, եւ մյուս բոլոր սյուժեներն ու ռեպորտաժները գնահատվել են չեզոք: Ինչ վերաբերում է դիտարկված մյուս 7 հեռուստաալիքներին, ապա նրանց բովանդակության մեջ նման թերություններ չեն գրանցվել: 

Ներկա քարոզարշավի առանձնահատկությունն այն էր, որ քաղաքական ուժերի եւ հասարակական գործիչների ասուլիսներ կազմակերպած մամուլի կենտրոններն ու ակումբները ձգտում էին այդ միջոցառումներին բանավիճային բնույթ հաղորդել եւ հրավիրում էին տարբեր ճամբարների ներկայացուցիչներին: Սա բավական հեշտացրել էր քարոզարշավը լուսաբանելիս բազմակարծություն ապահովելու հեռուստաընկերությունների խնդիրը: Նույնիսկ այն դեպքերում, երբ բանավեճ չէր ենթադրվում եւ երբ, օրինակ, հասարակական կազմակերպությունների ղեկավարները, փորձագետները, վերլուծաբանները պետք է ներկայացնեին Սահմանադրության փոփոխությունների կամ հանրաքվեի կազմակերպական խնդիրների թեմաներով իրենց հետազոտությունների արդյունքները, մամուլի կենտրոնները, այսուհանդերձ, հրավիրում էին մի քանի բանախոսների: 

Հենց դրանով է պայմանավորված, որ հեռուստաեթերով ասուլիսների մեծ մասի լուսաբանմամբ հեռուստադիտողը ստացավ քննարկվող հարցերի վերաբերյալ երկու եւ ավելի կարծիք: Նման մոտեցումը այնքան տարածում գտավ, որ հաճախ, երբ այս կամ այն ասուլիսն ընթանում էր մեկ բանախոսով, հեռուստաալիքների լրագրողները կամ խմբագիրները մի քանի նման ելույթները միավորում էին մեկ սյուժեում՝ դրանով իսկ ստեղծելով հեռակա բանավեճ եւ փորձելով համեմատել սահմանադրական փոփոխությունների եւ հանրաքվեի անցկացման վերաբերյալ մի քանի կարծիքներն ու դիրքորոշումները: Այս դիտարկման տվյալները ակնառու ցուցադրված են հետեւյալ աղյուսակում. 
Աղյուսակ 3

Այնուամենայնիվ, դիտարկման ընթացքում արձանագրվել են դեպքեր, երբ հեռուստաընկերությունները ակնհայտորեն չափից ավելի էին ջանացել մի քանի ասուլիսները միավորելիս, ինչը հանգեցրել էր դրանցից յուրաքանչյուրի ոչ համարժեք լուսաբանմանը: Մասնավորապես, նոյեմբերի 16-ին «Արարատ» հեռուստաալիքի հիմնական լրատվական ծրագրում փորձ էր արվել մեկ սյուժեում միավորել 4 բանավիճային ասուլիս, որոնցում մասնակցել էին հետեւյալ զույգերը. «Ազատ դեմոկրատներ» կուսակցության փոխնախագահ Անուշ Սեդրակյան - ՀՀԿ-ական պատգամավոր, պետական-իրավական հարցերի մշտական հանձնաժողովի նախագահ Հովհաննես Սահակյան, ՀԱԿ խորհրդարանական խմբակցության քարտուղար Արամ Մանուկյան – ՀՀԿ խմբակցության անդամ Լեւոն Մարտիրոսյան, ՀՅԴ խմբակցության պատգամավոր Արծվիկ Մինասյան - Հայաստանի դեմոկրատական կուսակցության նախագահ Արամ Սարգսյան, «Հայկական վերածնունդ» միավորման մամուլի խոսնակ Վահե Մոսինյան - Սոցիալ-դեմոկրատ Հնչակյան կուսակցության ատենապետ Նարեկ Գալստյան: Ոչ հմուտ ձեւով համակցելով տարբեր ասուլիսների մասնակիցների կարծիքներն ու մեկից մյուսին անցնելով, սյուժեի հեղինակներն այդպես էլ չկարողացան հեռուստադիտողին ներկայացնել բանավեճերի էությունն ու համարժեք լուսաբանել ասուլիսները: Նման մի թերություն էլ գրանցվել է Հայկական երկրորդ հեռուստաալիքում («Հ2»):

ԱՄՓՈՓՈՒՄ

1. Ընդհանուր առմամբ, քարոզարշավի ժամանակաշրջանում համապետական եւ մայրաքաղաքային սփռման հեռուստաընկերություններն անբավարար ուշադրություն են ցուցաբերել մամուլի ասուլիսներին, որոնք նվիրված էին երկրի համար ճակատագրական հասարակական-քաղաքական իրադարձությանը՝ սահմանադրական փոփոխությունների հանրաքվեին: Առավել ակտիվ էր «Կենտրոն» հեռուստաընկերությունը, որը լուսաբանել է 110 մամուլի ասուլիսների կեսը: Մյուս հեռարձակողները դրանց էլ ավելի քիչ ուշադրություն են դարձրել: Բացի այդ, հետազոտված հեռուստաընկերություների մեծ մասը (10-ից 8-ը) մի շարք դեպքերում, թեպետ ներկա է եղել ասուլիսներին, այսուհանդերձ, եթեր չի հեռարձակել տեսանյութերը: 

2. Համապետական եւ մայրաքաղաքային սփռման հեռուստաալիքներում քաղաքական ուժերի եւ հասարակական գործիչների՝ սահմանադրական փոփոխությունների հանրաքվեին նվիրված մամուլի ասուլիսների լուսաբանումը, հիմնականում, չեզոք էր: Սակայն, չնայած սրան, դիտարկման ընթացքում գրանցվել են մի քանի դեպքեր, երբ հեռարձակողները աչառու մոտեցում են ցուցաբերել: 

3. Ներկա քարոզարշավի առանձնահատկությունն էր, որ քաղաքական ուժերի ներկայացուցիչների եւ հասարակական գործիչների ասուլիսները կազմակերպած մամուլի կենտրոններն ու ակումբները ձգտում էին այդ միջոցառումներին բանավիճային բնույթ հաղորդել եւ հրավիրում էին տարբեր ճամբարների ներկայացուցիչներին: Սա բավական հեշտացրել էր քարոզարշավը լուսաբանելիս բազմակարծություն ապահովելու հեռուստաընկերությունների խնդիրը: 

4. Ինչպես վկայում են դիտարկման տվյալները, քարոզարշավի ժամանակաշրջանում կազմակերպված մամուլի ասուլիսների ընթացքում սահմանադրական փոփոխությունների կողմնակիցները, ընդհանուր առմամբ, հակառակորդների նկատմամբ առավելություն ունեցան: 

5. Քաղաքական ուժերից իշխող Հանրապետական կուսակցությունը քարոզարշավի ընթացքում առաջատարն էր մայրաքաղաքային մամուլի կենտրոններում եւ ակումբներում կազմակերպված ասուլիսներին մասնակցության առումով: ՀՀ Ազգային ժողովում ներկայացված մյուս քաղաքական ուժերն ավելի քան 1,5 անգամ հետ են մնում ՀՀԿ-ից: Իսկ «Օրինաց երկրի» ներկայացուցիչները ոչ մի ասուլիսի չմասնակցեցին: 

6. Արտախորհրդարանական կուսակցությունների մամուլի ասուլիսները մեծամասամբ միտված էին ոչ այնքան քարոզչությանը, որքան հանրությանը սեփական տեսակետները ներկայացնելուն: 

7. Ուշադրություն է գրավում մամուլի ասուլիսներին հասարակական գործիչների՝ ՀԿ-ների ղեկավարների, փորձագետների, վերլուծաբանների, գիտության եւ մշակույթի ոլորտների ներկայացուցիչների ակտիվ մասնակցությունը: Սակայն, ընդսմին, նրանց կեսից պակասը միայն հստակ դիրքորոշում արտահայտեց սահմանադրական փոփոխությունների նկատմամբ: 
Սահմանադրական փոփոխությունների հանրաքվեի քարոզարշավի ժամանակաշրջանում Հայաստանի հանրային հեռուստառադիոընկերության վճարովի եւի անվճար եթերաժամանակի դիտարկում 
Խոսքի ազատության պաշտպանության կոմիտեն դիտարկումն իրականացրել է 2015 թվականի նոյեմբերի 6-ից մինչեւ դեկտեմբերի 4-ը: Ժամանակաշրջանի ընտրությունը պայմանավորված էր նրանով, որ ընտրությունների եւ հանրաքվեների մասին ՀՀ օրենսդրության համաձայն, Հայաստանի հանրային հեռուստառադիոընկերությունը քվեարկությունից 30 օր առաջ Ազգային ժողովում խմբակցություն ունեցող քաղաքական ուժերին պետք է եթերաժամանակ տրամադրի քարոզչության համար՝ ապահովելով հավասար հնարավորություններ: Հանրային հեռուստատեսությունում եւ հանրային ռադիոյում եթերաժամ տրամադրելու ժամանակացույցն ու կարգը սահմանվել են Հանրաքվեի կենտրոնական հանձնաժողովի 2015 թվականի հոկտեմբերի 29-ի №69-Ա որոշմամբ:

ԸՆԴՀԱՆՈՒՐ ՏԵՂԵԿՈՒԹՅՈՒՆՆԵՐ ԴԻՏԱՐԿՄԱՆ ՄԱՍԻՆ
Դիտարկումը նպատակ ուներ. ա) հետազոտելու Հանրային հեռուստառադիոընկերության գործունեությունը՝ՀՀ Ազգային ժողովի խմբակցություններին քարոզչության համար հավասար պայմաններ տրամադրելու ուղղությամբ բ) վեր հանելու քարոզչության ժամանակաշրջանում քաղաքական ուժերի ակտիվության մակարդակը: 

Հետազոտությունն իրականացվել է՝ հաշվի առնելով Հանրաքվեի կենտրոնական հանձնաժողովի վերոհիշյալ որոշումը, որում նշված էին քարոզչության սկիզբը (հանրային հեռուստատեսությամբ 18:00-ից, հանրային ռադիոյում՝ ցերեկը 13:30-ից, երեկոյան 18:30-ից) եւ յուրաքանչյուր օրվա եթերաժամ տրամադրելու հերթականությունը: Դիտարկման համար Կոմիտեն իրականացնում էր ինչպես Հանրային հեռուստատեսությամբ, այնպես էլ Հանրային ռադիոյով խորհրդարանական խմբակցությունների քարոզչական ելույթների տեսա եւ ձայնագրում, որպեսզի հետեւի քարոզարշավի համապատասխանությանը օրենքի եւ ՀԿՀ-ի որոշման պահանջներին, նաեւ՝ վերլուծի, թե քաղաքական ուժերն ինչպես են օգտագործել հանրային հեռարձակողի տրամադրած վճարովի եւ անվճար եթերաժամանակը: 

ԴԻՏԱՐԿՄԱՆ ԱՐԴՅՈՒՆՔՆԵՐԸ
Դիտարկման 30 օրերի ընթացքում Հայաստանի հանրային հեռուստառադիոընկերության եթերում, ընդհանուր առմամբ, հնչել է 555 քարոզչական ելույթ, որոնց համախառն տեւողությունը կազմել է 55 077 վայրկյան: Այստեղ ներառված են բոլոր խորհրդարանական խմբակցությունների անվճար եւ վճարովի քարոզչությունը եւ Հանրային հեռուստատեսության առաջին ալիքի («Հ1»), եւ Հանրային ռադիոյի եթերում: Եթե ներկայացնենք առանձին-առանձին, ապա 225 ելույթ (կամ 24 792 վրկ.) բաժին է ընկնում «Հ1»-ին, իսկ 330 (կամ 30 285 վրկ.)՝ Հանրային ռադիոյին
: Քանի որ ժամանակային չափումներն առավել ճշգրիտ են արտացոլում դիտարկման տվյալների հարաբերակցությունը, հետագայում կառաջնորդվենք վայրկյաններով:
Ինչպես վկայում են հետազոտության արդյունքները, Հայաստանի հանրապետական կուսակցությունը, ողջ քարոզարշավի ընթացքում ինչպես «Հ1»-ում, այնպես էլ Հանրային ռադիոյում օգտագործած անվճար եւ վճարովի եթերաժամանակի ծավալով անվիճելի առաջատարն էր: Ազգային ժողովում ներկայացված մյուս քաղաքական ուժերի տվյալները միայն «Հ1»-ում օգտագործած անվճար եթերաժամանակի օգտագործման մակարդակով են համադրելի ՀՀԿ-ի ցուցանիշների հետ: Քարոզչության այս եղանակն ամենից պահանջվածն էր համարյա բոլոր խորհրդարանական խմբակցությունների համար: Որոշակի առումով բացառություն էր միայն ՀՅԴ-ն, որը 1/3-ով քիչ է օգտվել անվճար եթերի հնարավորությունից: Ինչ վերաբերում է վճարովի եթերաժամանակին, ապա այստեղ ՀՀԿ-ի ցուցանիշը 1,5 անգամ ավելի մեծ է, քան մյուս բոլոր խմբակցություններինը միասին վերցրած: Ընդ որում, ուշադրություն է գրավում, որ «Ժառանգություն» եւ «Օրինաց երկիր» կուսակցությունները բացարձակապես չեն օգտվել «Հ1»-ի վճարովի եթերից: Այդ ամենը ակնառու երեւում է ստորեւ ներկայացված աղյուսակում: 
Աղյուսակ 4

Խորհրդարանական խմբակցությունների կողմից Հանրային հեռուստատեսության առաջին ալիքի («Հ1») վճարովի եւ անվճար եթերային ժամանակի օգտագործումը

	Խորհրդարանական խմբակցություններ
	Օգտագործված վճարովի եթերաժամանակը (վայրկյաններով)
	Օգտագործված անվճար եթերաժամանակը (վայրկյաններով)

	Հանրապետական կուսակցություն
	3327
	3600

	Հայ ազգային կոնգրես
	839
	3522

	«Բարգավաճ Հայաստան»
	419
	3434

	«Ժառանգություն»
	0
	3422

	«Օրինաց երկիր»
	0
	3269

	ՀՅԴ
	858
	2102


Էլ ավելի նշանակալից է ՀՀԿ-ի եւ մյուս խորհրդարանական խմբակցությունների միջեւ տարբերությունը՝ քարոզչության համար Հանրային ռադիոյի եթերից օգտվելու առումով: Դա երեւում է հետեւյալ աղյուսակից: 

Աղյուսակ 5

Խորհրդարանական խմբակցությունների կողմից Հանրային ռադիոյի վճարովի եւ անվճար եթերային ժամանակի օգտագործումը

	Խորհրդարանական խմբակցություններ
	Օգտագործված վճարովի եթերաժամանակը (վայրկյաններով) ցերեկ/երեկո
	Օգտագործված անվճար եթերաժամանակը (վայրկյաններով) ցերեկ/երեկո

	Հանրապետական կուսակցություն
	927/926
	3548/3548

	«Բարգավաճ Հայաստան»
	0/0
	3255/3257

	«Ժառանգություն»
	0/0
	3335/3043

	Հայ ազգային կոնգրես
	0/0
	2822/3178

	ՀՅԴ
	0/0
	1223/1223

	«Օրինաց երկիր»
	0/0
	0/0


Փաստորեն, բացի Հանրապետական կուսակցությունից, ոչ մի այլ խորհրդարանական խմբակցություն չցանկացավ (կամ նպատակահարմար չհամարեց, կամ էլ պարզապես ի վիճակի չեղավ) իր քարոզչության նպատակով վճարել Հանրային ռադիոյի եթերաժամանակի համար: Դրա հետեւանքով ՀՀԿ-ն այստեղ հսկայական առավելություն ունեցավ, չնայած անվճար եթերաժամանակի օգտագործման ցուցանիշները, ինչպես «Հ1»-ի դեպքում, հիմնականում, համադրելի են ԱԺ-ում ներկայացված մյուս քաղաքական ուժերի տվյալների հետ: Նման գնահատականից բացառություն են ՀՅԴ-ն եւ ՕԵԿ-ը: Առաջինը օգտագործեց անվճար ռադիոեթերի միայն 1/3-ը: Ինչ վերաբերում է ՕԵԿ-ին, ապա այն, ըստ էության, ընդհանրապես հրաժարվեց հանրային ռադիոյով քարոզչությունից, ինչը տարօրինակ է դեռ մինչեւ վերջերս քաղաքական նշանակալի հավակնություններ ունեցող կուսակցության համար: 

Եթե հաշվի առնենք, որ խորհրդարանական 6 խմբակցությունները սկզբնապես հավասար էին բաժանված սահմանադրական փոփոխությունների կողմնակիցների եւ հակառակորդների, ապա քաղաքական ուժերի երկրորդ խմբին պատկանող ՕԵԿ-ի հրաժարվելը հանրային ռադիոյով քարոզչությունից, շատ բանով կանխորոշեց այստեղ այն կուսակցությունների գերակշռությունը, որոնք կոչ էին անում «այո» ասել Հիմնական օրենքի փոփոխություններին:  
Այնուամենայնիվ, այս մրցակցությունում, ակնհայտորեն, որոշիչ դեր ունեցան Հանրապետական կուսակցության ռեսուրսները, որ նրան հնարավորություն էին տալիս օգտվելու հանրային հեռուստատեսության եւ հանրային ռադիոյի ոչ միայն անվճար, այլեւ վճարովի եթերից: Սահմանադրական փոփոխությունների կողմնակիցների ճամբարի մյուս կուսակցությունների հետ միասին ՀՀԿ-ն, ըստ էության, ապահովեց իր առավելությունը Հանրային հեռուստառադիոընկերության եթերով քարոզարշավում: 
Այսպես, միասին վերցրած հանրային հեռուստատեսությամբ ու հանրային ռադիոյով քարոզչության ընդհանուր հոսքում սահմանադրական փոփոխությունների կողմնակիցների (ՀՀԿ, «Բարգավաճ Հայաստան», ՀՅԴ) բաժինը կազմել է 31 647 վայրկյան, իսկ հակառակորդներինը (ՀԱԿ, «Ժառանգություն», ՕԵԿ)՝ 23 430 վայրկյան: 

Առանձին վերցրած «Հ1»-ի քարոզչության հոսքում «այո»-ի եւ «ոչ»-ի հարաբերակցությունը այսպիսին է՝ 13 740 վրկ. : 11 052 վրկ. (կամ 55,4% : 44,6%): Հանրային ռադիոյում այդ հարաբերակցությունն է՝ 17 907 վրկ : 12 378 վրկ. (կամ 59,1% : 40,9%):

Սույն դիտարկման շրջանակներում Խոսքի ազատության պաշտպանության կոմիտեի հետազոտական խումբը հետեւում էր նաեւ ինչպես Հանրային հեռուստատեսությամբ, այնպես էլ Հանրային ռադիոյով քարոզչության համար խորհրդարանական խմբակցություններին հատկացվող վճարովի եւ անվճար եթերաժամանակի տրամադրման հերթականությանը: Այս աշխատանքի համար կողմնորոշիչ էր ՀՀ հանրաքվեի կենտրոնական հանձնաժողովի 2015 թվականի հոկտեմբերի 29-ի №69-Ա որոշմամբ հաստատված ժամանակացույցը: Դիտարկման տվյալներով, քարոզչության համար եթերի տրամադրման հերթականության առումով համարյա խախտումներ չեն հայտնաբերվել: Միակ բացառությունն այն էր, որ դեկտեմբերի 3-ին Հանրային ռադիոյի երեկոյան եթերում Հայ ազգայն կոնգրեսի քարոզչությանը պիտի հաջորդեր «Ժառանգության» ներկայացուցչի ելույթը, սակայն նորից հեռարձակվեց ՀԱԿ-ի ձայնագրությունը: Եթե անգամ ենթադրենք, որ այդ օրը «Ժառանգությունը» չէր պլանավորում քարոզչություն անել, ապա նրա տեղը պետք է զբաղեցներ հերթականությամբ հաջորդ խմբակցությունը: 
Ի դեպ, քարոզչության ժամանակաշրջանում Հանրային ռադիոյի եթերում արձանագրվել են նաեւ մի շարք տեխնիկական թերություններ: Մասնավորապես, նոյեմբերի 11-ի ցերեկային եթերում (13:30-ին) երկրորդ քարոզչական հոլովակից հետո սխալմամբ եթերում հնչեց. «Հանրային ռադիոյի եթերում ՀՀ ԱԺ 2012 թվականի մայիսի 6-ի ընտրությունների … ժամն է»: 
Էլ ավելի լուրջ թերություն էր այն, որ քարոզչության առաջին հինգ օրերի ընթացքում չէր հայտարարվում, թե որ խմբակցության խոսքն է եթերում: Բացառություն էր միայն «Բարգավաճ Հայաստանի» ելույթը, որը սեփական նախաձեռնությամբ ձայնագրության սկզբում ներառել էր կուսակցության հիշատակումը: Մնացած դեպքերում ելույթները հաջորդում էին իրար՝ առանց ներկայացնելու բանախոսներին, ինչը ռադիոլսողների համար խառնաշփոթ էր առաջացնում: Այս թերությունը վերացվեց նոյեմբերի 11-ին: 
Նոյեմբերի 29-ի ցերեկային եթերում ժամանակից շուտ հայտարարվեց, որ քարոզչության ժամն ավարտվել է, սակայն հետո, նկատելով, որ դեռ բոլորը չեն ելույթ ունեցել, ձայն տվեցին հաջորդներին: 
Քարոզչության ժամանակաշրջանում տեխնիկական թերություններ են հայտնաբերվել նաեւ Հանրային հեռուստատեսության առաջին ալիքում: Այսպես, նոյեմբերի 6-ին, ՀՅԴ-ի քաղաքական գովազդի ժամանակ, էկրանի ներքեւի աջ անկյունում պահպանվել էր նախորդ խմբակցության անվանումը՝ ՀԱԿ: Իսկ ՕԵԿ-ի գովազդի ժամանակ հայտնվեց ՀՅԴ լուսագիրը, որը շուտով փոխեցին ելույթ ունեցող խմբակցության ճիշտ անվամբ: 
ԱՄՓՈՓՈՒՄ
1. Սահմանադրական փոփոխությունների հանրաքվեի քարոզարշավի ժամանակաշրջանում Հայաստանի հանրապետական կուսակցությունը, խորհրդարանում ներկայացված այլ քաղաքական ուժերի համեմատ, նշանակալի առավելություն ուներ Հանրային հեռուստատեսության առաջին ալիքի («Հ1») եւ Հանրային ռադիոյի անվճար ու վճարովի եթերաժամանակի օգտագործման ծավալով:

2. Քարոզչության ընդհանուր հոսքում սահմանադրական փոփոխությունների կողմնակիցների (ՀՀԿ, «Բարգավաճ Հայաստան», ՀՅԴ) ձայները էականորեն գերազանցում էին հակառակորդներինը (ՀԱԿ, «Ժառանգություն», ՕԵԿ): 

 Խորհրդարանական խմբակցությունների քարոզարշավում «այո»-ի եւ «ոչ»-ի հարաբերակցությունը «Հ1»-ում կազմել է 55,4% : 44,6%, Հանրային ռադիոյում՝ 59,1% : 40,9%.

3. Ընդհանուր առմամբ Հայաստանի հանրային հեռուստառադիոընկերությունը ճշտիվ պահպանել է ՀՀ հանրաքվեի կենտրոնական հանձնաժողովի 2015 թվականի հոկտեմբերի 29-ի №69-Ա որոշմամբ հաստատված կարգն ու ժամանակացույցը. բացառությամբ մեկ դեպքի, քարոզչության համար խորհրդարանական խմբակցություններին վճարովի եւ անվճար եթեր տրամադրելու հերթականությունը չի խախտվել: 

4. Դիտարկման ընթացքում վեր են հանվել առանձին տեխնիկական թերություններ՝ ինչպես Հանրային հեռուստատեսության առաջին ալիքի, այնպես էլ Հանրային ռադիոյի եթերում, սակայն դրանք էական բացասական ազդեցություն չեն ունեցել քարոզարշավի վրա: 
***
Սույն զեկույցի թողարկումը հնարավոր է դարձել Բաց հասարակության հիմնադրամներ - Հայաստան կազմակերպության օժանդակության շնորհիվ, դրամաշնորհ N19270: Զեկույցում տեղ գտած տեսակետները եւ վերլուծությունները արտահայտում են հեղինակների կարծիքը եւ կարող են չհամընկնել Բաց հասարակության հիմնադրամներ - Հայաստան կազմակերպության տեսակետների և դիրքորոշումների հետ:
ՀԱՎԵԼՎԱԾՆԵՐ
Հավեված 1
Ասուլիսների քանակը՝ ըստ ակումբների* 
	N
	Ակումբներ
	Ասուլիսների քանակ

	1.
	«Հայելի»
	19

	2.
	«Հայացք»
	18

	3.
	«Մեդիա կենտրոն»
	17

	4.
	«Հենարան»
	16

	5.
	«Փաստարկ»
	10

	6.
	«Նոյյան տապան»
	8

	7.
	«Պոստ Սկրիպտում»
	6

	8.
	«Անալիտիկ»
	3

	9.
	«Բլից ինֆո»
	2

	10.
	«Անդրադարձ»
	2

	11.
	«Տեսակետ»
	2

	12.
	«Զարկերակ»
	1

	13.
	«Երկու երես»
	1


* Եվս 5 ասուլիս տեղի է ունեցել կուսակցությունների գրասենյակներում.

ՀՅԴ – 1, Կոմունիստական կուսակցություն – 2, «Ժառանգություն» - 1, ՍԴՀԿ - 1

Հավելված 2
Նկարահանված, բայց չլուսաբանված ասուլիսների ցանկ՝ ըստ հեռուստաընկերությունների
	 N
	Բանախոսներ


	Կուսակցություն, դաշինք,

կազմակերպություն
	Վայրը
	Ամսաթիվ
	Հեռուստա-

ընկերու

թյուններ 

	1.
	Էդգար Հովհաննիսյան
Գաբրիել Բալայան
	պատմաբան
սահմանադրագետ
	«Հենարան»
	29.10.2015
	«Երկիր մեդիա»

	2.
	Մկրտիչ Մինասյան
	ՀՀԿ
	«Պոստ Սկրիպտում»
	03.11.2015
	«Շանթ»

	3.
	Լևոն Բարսեղյան
	«Ասպարեզ» ակումբի ղեկավար
	«Բլից ինֆո»
	10.11.2015
	«Հ3»

	4.
	Անդրիաս Ղուկասյան
Խոսրով Հարությունյան

	«Նոր Հայաստան» ճակատի խորհրդի անդամ
ՀՀԿ
	«Հենարան»
	13.11.2015
	«Արարատ»

	5.
	Արարատ Զուրաբյան
	ՀՀՇ կուսակցության նախագահ
	«Հենարան»
	20.11.2015
	«Շանթ»

	6.
	Տաճատ Վարդապետյան
	ՀՀԿ


	«Փաստարկ»
	20.11.2015
	«Շանթ»

	7.
	Անուշ Սեդրակյան
	«Ազատ դեմոկրատներ» կուսակցության փոխնախագահ
	«Փաստարկ»
	20.11.2015
	«Երկիր մեդիա»

	8.
	Վիլեն Խաչատրյան
	տնտեսագետ
	«Բլից Ինֆո»
	24.11.2015
	«Կենտրոն»

	9.
	Լեռնիկ Ալեքսանյան
Սոս Գիմիշյան
	ՀՀԿ
«Քրիստոնեա-ժողովրդական վերածնունդ» կուսակցության նախագահ
	«Հենարան»
	25.11.2015
	«Կենտրոն»

	10.
	Լևոն Բարսեղյան
Վահան Բաբայան
	«Ասպարեզ» ակումբի նախագահ

ԱԺ ԲՀԿ պատգամավոր
	«Հայելի»
	27.11.2015
	«Երկիր մեդիա»

	11.
	Րաֆֆի Հովհաննիսյան
	«Ժառանգություն» կուսակցության նախագահ
	«Ժառանգության» 
գրասենյակ
	27.11.2015
	«Շանթ»

	12.
	Արամ Կարապետյան

Հովհաննես Սահակյան

Աղասի Ենոքյան

	«Նոր ժամանակներ»
ՀՀԿ

Քաղաքագետ

	«Հայացք» 


	28.11.2015
	«Շանթ»

	13.
	Մկրտիչ Մինասյան
	ՀՀԿ
	«Փաստարկ»
	30.11.2015
	«Շանթ»

	14.
	Էդուարդ Շարմազանով
	ՀՀԿ
	«Մեդիա կենտրոն»
	01.12.2015
	«Կենտրոն»,

«Շանթ»

	15.
	Մերուժան Տեր-Գուլանյան

Աբգար Ափինյան
	Հրապարակախոս

Գրող
	«Տեսակետ»
	01.12.2015
	«Հ3»

	16.
	Արմեն Մարտիրոս-յան
	«Ժառանգություն» կուսակցության փոխնախագահ 
	«Փաստարկ»
	01.12.2015
	«Երկիր մեդիա»

	17.
	Սուքիաս Ավետիսյան

Պարույր Հայրիկյան
	ՀՀԿ

ԱԻՄ նախագահ
	«Հենարան»
	01.12.2015
	«Շանթ»

	18.
	Արմենակ Դովլաթյան
	«Հայաստանի կանաչների (սոցիալ-էկոլոգիական) կուսակցության» նախագահ
	«Նոյյան տապան»


	02.12.2015
	«Կենտրոն»,

«Ար»

	19.
	Լարիսա Ալավերդյան
	«Ընդդեմ իրավական կամայականությունների» ՀԿ
	«Փաստարկ»
	03.12.2015
	«Արարատ»,

«Հ1»,

«Հ2»

	20.
	Ահարոն Ադիբեկյան
	սոցիոլոգ
	«Հայացք»
	03.12.2015
	«Ար»

	21.
	Զարուհի Փոստանջյան
	Ժառանգություն
	«Հայացք»
	03.12.2015
	«Հ1»

	22.
	Աղվան Վարդանյան

Արմեն Ռուստամյան


	ՀՅԴ

ՀՅԴ
	«ՀՅԴ» գրասենյակ
	04.12.2015
	«Հ3»

«Կենտրոն»

	23.
	Ահարոն Ադիբեկյան
	Սոցիոլոգ
	«Հենարան»
	04.12.2015
	«Հ1»

	24.
	Լևոն Մարտիրոսյան

	ՀՀԿ

	«Հայելի»
	04.12.2015
	«Երկիր մեդիա»

	25.
	Խոսրով Հարությունյան
	ՀՀԿ

	«Պոստ Սկրիպտում»
	04.12.2015
	«Կենտրոն»

	26.
	Սլավա Ռաֆաելիդիս

Կնյազ Հասանով
Արսեն Միխաելով


	Երևանի հույների համայնքի նախագահ
Հայաստանի քրդական համայնքի ղեկավար
Ասորական ‹‹Աթուռ›› համայնքի ներկայացուցիչ
	«Տեսակետ»

	04.12.2015
	«Կենտրոն»


Հավելված 3
Ասուլիսներ, որոնց ոչ մի հեռուստաընկերության նկարահանող խումբ չի եղել
	N
	Բանախոսներ


	Կուսակցություն, դաշինք,

կազմակերպություն
	Վայրը
	Ամսաթիվ

	1.
	Մանուկ Սուքիասյան

Հրաչ Սարգսյան
	«Առաքելություն»

կուսակցություն
	«Հայացք»
	27.10.2015


	2.
 
	Սոնա Այվազյան
Վարդինե Գրիգորյան
Զառա Հովհաննիսյան

	«Թրանսփարենսի ինթերնեշնլ»

ՀՔԱ Վանաձորի գրասենյակ
հրապարակախոս
	«Մեդիա կենտրոն»
	05.11.2015


	3.
	Կարինե Դանիելյան

Հրանուշ Խառատյան
	Բնապահպան

Ազգագրագետ
	«Հայելի»
	03.11.2015

	4.

	Աշոտ Մանուչարյան
	Ղարաբաղ կոմիտեի անդամ
	«Փաստարկ»
	13.11.2015

	5.
	Վահե Էնֆիաջյան
	ԲՀԿ խմբակցության քարտուղար
	«Պոստ Սկրիպտում»
	18.11.2015

	6.
	Սարգիս Ավետիսյան
	«Համերաշխություն» կուսակցության նախագահ
	«Փաստարկ»
	17.11.2015

	7.
	Վահան Բաբայան
	ԲՀԿ
	«Հայացք»


	17.11.2015

	8.
	Պարույր Հայրիկյան
	ԱԻՄ առաջնորդ
	«Հայացք»
	17.11.2015

	9.
	Ահարոն Ադիբեկյան
	սոցիոլոգ
	«Անալիտիկ»
	23.11.2015

	10.
	Նարեկ Գալստյան,
Անդրիաս Ղուկասյան
	ՍԴՀԿ ատենապետ
«Նոր Հայաստան» հանրային փրկության ճակատի խորհրդի անդամ
	«Մեդիա կենտրոն»
	23.11.2015

	11.
	Լեւոն Բարսեղյան
Տիգրան Եգորյան
	«Ասպարեզ» ակումբի խորհրդի նախագահ
«Իրավունքի Եվրոպա միավորում» ՀԿ-ի ներկայացուցիչ
	«Մեդիա կենտրոն»
	20.11.2015

	12.


	Ժաննա Ալեքսանյան
Արթուր Սաքունց
Վարուժան Ավետիսյան

	«Լրագրողները հանուն մարդու իրավունքների» ՀԿ նախագահ
Հելսինկյան քաղաքացիական ասամբլեայի Վանաձորի գրասենյակի ղեկավար
միասնական շտաբ»-ի
«Ոչ»-ի շտաբի
մամուլի խոսնակ
«Ընդդիմության
	Հիմնադիր խորհրդարա-նի գրասենյակ
	20.11.2015



	13.
	Լարիսա Ալավերդյան
	«Ընդդեմ իրավական կամայականությունների» ՀԿ գործադիր տնօրեն
	«Անալիտիկ»
	27.11.2015

	14.
	Սասուն Սարիբեկյան
	«Վերելք» գիտակրթական կենտրոնի նախագահ
	«Նոյյան Տապան»
	27.11.2015

	15.
	Վարդան Խաչատրյան
	Հայք նախաձեռնության անդամ
	«Փաստարկ»
	04.12.2015


( «Այլ» պայմանական խմբում ներառված են այն մամուլի ասուլիսները, որոնք առնչվել են հանրաքվեի թեմային, սակայն չէին ենթադրում սահմանադրական փոփոխությունների վերաբերյալ դիրքորոշման ներկայացում, այդ պատճառով դրանք այս դիտարկման շրջանակներում չեն վերլուծվում:





� ՀՀ օրենսդրության եւ Հանրաքվեի կենտրոնական հանձնաժողովի 2015 թվականի հոկտեմբերի 29-ի №69-Ա որոշմամբ համաձայն Հանրային հեռուստատեսությամբ քարոզչության համար տրամադրվում է 60 րոպե անվճար եւ 120 րոպե վճարովի եթերաժամանակ, իսկ Հանրային ռադիոյում, համապատասխանաբար՝, 120 եւ 180 րոպե:

